
Soyqırımını törədənlər layiqli cəzalarını almalıdırlar

Fevralın 17-də Azərbaycan Qaçqın və Məcburi Köçkün Gənclər Təşkilatı (AQMKGT)
"Xocalı ayı" çərçivəsində Xocalı faciəsinin 18-ci ildönümü ilə bağlı tədbir keçirmişdir.

AQMKGT-nın sədri Vüqar Qədirov və digər natiqlər Xocalı soyqırımından 18 il ötməsinə
baxmayaraq, hələ də bu faciənin dünya miqyasında tanınmadığını vurğulamış, bu məqsədlə
aparılan işlərin daha da genişləndirilməsinin zəruriliyini qeyd etmişlər. Xocalıda bir gecədə
yüzlərlə günahsız dinc sakini qətlə yetirən erməni canilər beynəlxalq məhkəmə qarşısında cavab
verməlidirlər.

Vurğulanmışdır ki, AQMKGT fevralın 19-dan 24-dək Gənclər və İdman Nazirliyinin
maliyyə dəstəyi ilə Bərdə, Ağdam, Ağcabədi və Mingəçevirdə "Qarabağ: unudulmaz qan
yaddaşımız və tarixi həqiqətlərimiz" mövzusunda tədbirlər keçirəcəkdir. Xocalıya həsr olunmuş
digər tədbirlərin keçirilməsi də planlaşdırılmışdır.

Sonda təşkilatın Xocalı soyqırımının 18-ci ildönümü ilə bağlı dünya ictimaiyyətinə
bəyanatı səsləndirilmişdir.

Bəyanatda vurğulanmışdır ki, Ermənistanın Azərbaycan torpaqlarında törətdiyi hərbi
cinayətə - Xocalı soyqırımına beynəlxalq siyasi-hüquqi qiymət verilməsinin vaxtı çatmışdır. Biz
Xocalı soyqırımının törədilməsində iştirak edənlərin layiqli cəzalarını almasını istəyirik.

